
ВОДЗКЫВ

Тайӧ небӧгсӧ дасьтӧма бать-мамлы, ичӧт школаын велӧдысьлы да дет
садын уджалысьлы отсӧг вылӧ. Окотапырысь чужан кыв велӧдӧм могысь 
небӧгас пыртӧма шыпасъяс йылысь нюмсера висьтъяс. Морт сяма шы­
пасъяс олӧны-вылӧны Шыпас грездын. Найӧ ёртасьӧны ӧта-мӧдныскӧд да 
коми йӧзкӧд. Быд шыпаслӧн аслас сям да оланног.

Шыпасъяс йылысь висьтъяс лыддигӧн челядь тӧдмасясны коми 
шыясӧн да шыпасъясӧн. Небӧгӧ пыртӧм висьтъясыс отсаласны сӧвмӧдны 
челядьлысь чужан кыв вылын сёрнисӧ, озырмӧдны налысь кывворсӧ, 
паськӧдны асгӧгӧрса олӧм йылысь тӧдӧмлун. Серпасъяссӧ уна рӧма 
карандашӧн мичмӧдӧмыс сетас позянлун сӧвмӧдны кагалысь ки да чунь­
яс, бурджыка дасьтысьны первой классын гижан уджъяс вӧчӧм кежлӧ.

Висьт лыддьӧм бӧрас бурджык сёрнитыштны кагакӧд шыпаслӧн 
вӧчӧмтор йылысь, донъявны шыпаслысь вӧчӧмторсӧ да оланногсӧ, сы­
лысь сямсӧ да аслыспӧлӧслунсӧ. Колӧ гӧгӧрвоӧдны тӧдтӧм кывъяслысь 
вежӧртассӧ, сетны юалӧмъяс, тшӧктыны ас кывйӧн висьтавны лоӧмтор 
йылысь.

Быд лист бок вылын серпасалӧма висьтлысь кутшӧмкӧ юкӧн. Лыддьӧм 
да сёрнитыштӧм бӧрын сетӧй кагалы карандаш. Небӧгын петкӧдлӧм чутъ­
яс серти медым сійӧ печатайтас ыджыд да ичӧт шыпасъяс.

Позьӧ юавны тӧдса шыпаслысь нимсӧ. Вермас тіян каганыд лоны 
художникӧн: уна рӧма карандашӧн мичмӧдас серпас, мыйкӧ нӧшта рисуй­
тас. Шуам, «А» шыпас йылысь лыддигӧн бурджык серпасавны анькытш, 
акань, арбуз.

Шыпасъяс йылысь тӧдӧмлунъяс, сям да вежӧр сӧвмӧдӧм могысь уна 
сикас уджъяс отсаласны первой классын бурджыка гӧгӧрвоны шы да шы­
пасъяслысь аслыспӧлӧслунсӧ.

ПРЕДИСЛОВИЕ

Книга-раскраска «Рассказы о буквах» предназначена для студентов 
КГПИ, воспитателей детских садов, учителей начальных классов и роди­
телей. Она поможет в занимательной форме решению образовательных, 
развивающих и познавательных задач обучения коми языку. Содержание 
книги тематически связано с учебником для первоклассников «Анбур» 
(Э.И. Полякова. АНБУР: Первой классын.)

Развитие способностей ребёнка должно быть постоянной заботой ро­
дителей, воспитателей и учителей. Эта книга способствует развитию у ре­
бёнка восприятия, внимания, памяти и воображения, которые необходимы 
для успешного обучения в школе.

Страницы книги включают увлекательные и весёлые рассказы о буквах 
коми алфавита. Все буквы представлены в живых образах. С ними проис­
ходят самые разные истории. Ситуативные рассказы помогут детям усво­
ить особенности звуков и букв коми языка.

Весёлые рассказы и соответствующие к ним иллюстрации являются 
источником развития творческих способностей детей. Рисунки дают воз­
можность ребёнку воспроизвести рассказы. Воспитатели, учителя и роди­
тели найдут богатый материал по развитию монологической и диалогиче­
ской речи детей, обогащения и активизации словаря, формирования уме­
ния связно рассказывать и пересказывать о прочитанном с опорой на ил­
люстрации, развития умения создавать свои тексты на основе творческого 
воображения.

Содержание художественных текстов служит целям общего развития 
детей и обеспечивает их продвижение в умственном, нравственном и ре­
чевом развитии. Рассказы учат маленьких читателей нравственности, по­
могают ребёнку осмыслить этические нормы.

Мною предусмотрена многоаспектная работа, направленная на подго­
товку ребёнка к школе. Образцы печатных букв помогут лучше запомнить 
графический образ каждой буквы коми алфавита. Рисунки для раскраски



даны с целью развития у детей мелких мышц пальца и подготовки руки к 
письму.

Дорогие взрослые! После чтения рассказа предложите ребёнку не­
сколько вопросов для понимания прочитанного. Попросите вспомнить 
слова, которые начинаются с прочитанной буквы. Пусть ваш ребёнок на­
рисует что-нибудь по содержанию рассказа и раскрасит рисунки. Напри­
мер, после чтения рассказа о букве «А» можно предложить нарисовать 
предметы, начинающие с этой буквы: анькытш (горох), акань (кукла), ар­
буз и другие.

Автор рассказов



Дорогие студенты, уважаемые родители, учителя и воспитатели!

Вы держите в руках одновременно книгу и альбом. Черно-белые ри­
сунки, иллюстрирующие тексты, являются основой для расцвечивания, а 
тем своеобразного оживления содержания небольших рассказов о буквах 
коми азбуки. Раскраска в яркой для восприятия и доступной для практи­
ческой работы форме призвана помочь ребятам в освоении азов коми фа- 
моты. Работать с альбомом-раскраской дети могут дома, на уроках коми 
языка, изобразительного искусства, а также на занятиях по краеведению (в 
иллюстрациях есть элементы быта, особенности природного ландшафта, 
характерные для Коми).

Буквы в рассказах - живые участники приключений. Они попадают в 
самые разные, иногда непростые, ситуации. Им на помощь приходят 
мальчики и девочки. От вас, уважаемые взрослые, также потребуется со­
действие. Онӧ необходимо для технической поддержки -  закрасить какой- 
либо фрагмент или продемонстрировать способ работы художественным 
инструментом. Ири этом не забывайте, что для детей ваше искреннее и 
активное участие в творческом процессе по освоению ими коми языка че­
рез раскрашивание в разные цвета необычных историй особенно важно.

Методику работы изобразительными материалами по цветовому 
оформлению монохромных иллюстраций рекомендуется разнообразить. 
Сделать это можно такими приемами:

• менять для каждого рисунка изобразительные инструменты и мате­
риалы (цветные карандаши, фломастеры, фломастеры-распылители, 
восковые или пастельные мелки (пастель), гелевые ручки);

• разнообразить технику работы одним изобразительным инструмен­
том, материалом, применительно к разным фрагментам рисунка; для 
этого использовать прямые и волнистые линии, менять их толщину и 
направление, штриховку, «точки», «запятые», растушевку (растирка 
пальцами элемента рисунка с целью получения мягкого эффекта 
размытых границ);

• использовать в рамках одного рисунка комбинацию из разных изо­
бразительных инструментов и материалов.

Обратите внимание! В зависимости от инструмента рисунка один и тот 
же цвет на изобразительной плоскости будет выглядеть по-разному. На-



пример, красный цвет фломастера имеет более насыщенный оттенок, не­
жели того же цвета карандаш. Палитра рисунка вашего ребенка станет тем 
богаче и интереснее, чем больше вы внесете разнообразия в технические 
приемы раскрашивания иллюстраций, и гем успешнее будет работа юного 
художника по закреплению им навыка владения инструментами и собст­
венной рукой.

В конце каждого рассказа есть разного рода задания. Они предназначе­
ны для самостоятельных записей и зарисовок, осваивающих коми язык. 
Успехов в творчестве!

Автор иллюстраций





А  а  ш ы п а с

Ӧ т и  коми грездын оліс-выліс авъя* а нь -  А шыпас. Сійӧ мӧвпаліс 
асшӧра олӧм йылысь, кӧсйис тӧдмавны, кыдзи олӧны анбурса мукӧд шы­
пас. Ӧтчыд аръявыв А шыпас мӧдӧдчис анькытш му пӧлӧн Шыпас грездӧ.

А шыпас мунігмозыс азыма сёйис анькытш. Друг кыліс кодлӧнкӧ 
бӧрдӧм: «А-а-а!» Тайӧ ичӧт Агнюша усьӧма да дойдӧма коксӧ. Ыджыдд­
жык Аннуш чойыс сійӧс бурӧдӧ.

А шыпас матыстчис кык чой дорӧ, тӧдмасис накӧд. Туй бокысь 
нетшыштіс лапкор да пуктіс Агнюшлы доймӧм кокас. Пӧся аттьӧалісны 
А шыпасӧс кык чой.

-  Аддзысьлытӧдз, Аннуш да Агнюша!

 Авъя - приветливый, вежливый, внимательный. 
Анькытш (горох)
Акань (кукла)
Асык (обруч)

Удж: Серпасав анькытш, акань да асык.





О  о  ш ы п а с

О шыпас босьтіс чуман да мӧдӧдчис вӧрӧ: гашкӧ, кутшӧмкӧ вотӧс сю­
рыштас. Очсалігтыр шыпас восьлаліс вӧрса ордымӧд. Воис шор. Шор бок­
сьыс шыпас казяліс оз. Сярвидзӧ гӧрд! Медводдза тусьсӧ пыр жӧ вомас 
сюйис. Ок и чӧскыд жӧ нин! Тусьӧн-тусьӧн чуман тыр ӧктіс чӧскыд 
вотӧстӧ.

Гортас мунігмоз кодлыськӧ сёрни кыліс. О шыпас тӧдмасис 
вӧтчысьяскӧд.

-  Видза олан! -  шыасис О шыпас. -  Вай тӧдмасямӧй.
Видза олан! вочавидзис нывка.

-  Тэнӧ кыдзи шуӧны? -  кӧсйис тӧдны шыпас.
-  Менӧ шуӧны Оляӧн, овӧй Осипова.
Оля петкӧдліс мамыслы вотӧсӧн тырӧм чумансӧ.
-  О-о! Сы мында вотӧмыд... Молодеч! Кутшӧм тэ зіль, менам медбур 

отсасьысь! -  ошкыштіс нывсӧ мамыс. -  Олюшӧй менам, олан гажӧй!
О шыпас ошкана видзӧдліс Оля вылӧ. Туйӧд восьлалігӧн висьталіс 

Шыпас грездын олысь шыпас-ёртьяс йылысь. Олялы зэв окота лои мунны 
школаӧ да бурджыка тӧдмавны шыпасъяс йылысь.

Удж: Серпасав оз да ош.

Оз -  земляника 
Ош -  медведь

 





У у шыпасУгдым юсянь неылын Ӧсиплӧн дасьтӧма лэч туй. Ӧсип дядь Улляна 
нылыскӧд мӧдӧдчисны пув вотны. Ю пӧлӧн мунігӧн бура кылісны утка­
лысь герчкӧмсӧ. Видз вылысь вотісны бурдӧдчан уразнӧй турун *. Со и 
паськыд гулыд * яг. Сярвидзысь пемыдгӧрд гырысь пувсӧ вотчыштӧм 
бӧрын Ӧсип муніс видлыны лэч туйсӧ *.

Тайӧ кадӧ уджач У шыпас увтасінын тӧв кежлӧ заптіс тшак. Сійӧ 
чукӧртіс гӧрд гоб, уртшак да пысавліс пу увъясӧ. Сэсся кыскаліс кос увъяс 
да вӧчис вель ыджыд чукӧр.

Кыліс нывкалӧн горӧдӧм: "Ау - ау!" У шыпас матыстчис Улляна дорӧ. 
"Удж да мог!" -  шыасис У шыпас.

У шыпас висьталіс Шыпас грездын олысьяскӧд ӧтувъя олӧм йылысь. 
"Ау - ау! " -  горӧдіс гора гӧлӧса У шыпас. Кыліс Ӧсип дядьлӧн воча 
горӧдӧм.

Уразнӧй турун -  зверобой 
Гулыд -  чистый, редкий

Удж: Серпасав ур да уртшак.





И  И шы п а с
Воис нянь идралан кад. Шыпас грездса ёртьяс ыстісны И шыпасӧс ид

ла *. Шыпас мӧдӧдчис Изъёльлань. Изсянь изйӧ чеччалӧмӧн вуджис ёль. 
Неылын кыліны шыяс: "И-и-и!" Шыпас видзӧдліс гӧгӧрбок: ёль бокас лэ­
чыда тивзіс кузь ныра истан *. Сылӧн сьӧд бӧжыс еджыд визьяса, кынӧм 
улыс тшӧтш жӧ еджыд. Ёль боксьыс казяліс ныла-зонмаӧс.

Иван да Ира олісны Изъёль грездын. Найӧ ичӧтсянь радейтісны удж: 
гожӧмбыд отсасисны бать-мамныслы, да и ас бӧрсяныс налӧн идӧрыс * 
тырмӧ. Талун батьыскӧд вундісны нянь. И шыпас отсыштіс налы. Куим­
нанныс вайисны грездӧ идзас * да идзасалісны гидсӧ. Сэсся изісны ид *. 
Туйӧ шыпаслы сетісны ид нянь да ид пызь.

Аттьӧ отсӧгсьыд, миян радейтана шыпас! Бур туй тэныд!
-  Став бурсӧ тіянлы, Ира да Иван! Видза колянныд!

Идӧр -  аккуратность, бережливость
Идзас - солома
Истан -  кулик прибрежный

Удж: Висьт серти вӧч серпас.





і шы п а с  (чута і)
Енэжын пӧртмасис яръюгыд шонді. Чута і идзас шапкаасис да 

мӧдӧдчис корсьны ма.
Видз вылын быдмӧ уна рӧма мича дзоридз. Насянь ӧвтӧ чӧскыд кӧрӧн. 

Кыліс зіяслӧн * зіньгӧмыс. Шыпас гӧгӧрвоис: матын зі поз. Сійӧ зі поз дінӧ 
сутшкис кузь зіб *, мед пӧ ветлысь-мунысь оз веськавны чушкысьяс позйӧ.

Регыдӧн казяліс мазіяслысь * лэбалӧмсӧ. Шыпаслы воча локтіс мазі 
видзысь Иван. Чута і да Иван зіля весалісны мазі позъяс, босьтісны дозйӧ 
ма.

Бур отсасьысьлы чӧскыд ма! -  шуис Иван да мыччис шыпаслы ма
доз.

Зі - оса 
Зіб -  шест 
Мазі - пчела

Удж: Висьт серти вӧч серпас.

Ы  ы  шы па с
Шыпас грездса уджач олысьяс видзисны гортса пемӧсъясӧс. Ы шыпас 

радейтіс видзны ыжъясӧс.
Гожся лунӧ Ы  шыпас вӧтліс ыжъяссӧ йирсьыны. Ывлаыс жар. Син во­

дзас сувтіс ышӧдана серпас. Ылын шыльквидзис паськыд ыб *. Кӧнкӧ 
сьыліс ыбкай *. Йирсян видз пӧлӧн быдмис ыжнёнь *. Шыпас 
чӧсмасьыштіс ыжнёньӧн. Ылісянь кыліс волӧн ызгӧм шы. Ыжьяс шор­
сьыс юисны ва. Ыж видзысьлӧн тшӧтш жӧ косьмис горшыс.

Тарас водз асывсянь нин ытшкис. Пажын кадӧ пуксис шойччыштны 
ыркыдінӧ. Буретш тайӧ каднас Ы шыпас матыстчис ытшкысь дорӧ.

-  Лок кӧдзыд ырӧшсӧ * юышт, -  корис шыпасӧс Тарас да мыччис сылы 
туис.

Ы шыпас ырснитіс ырӧш да ыкнитіс: "Ы-ы-ы! Кутшӧм кӧдзыд!" Сэсся 
гӧлӧс ыдждӧдӧмӧн содтіс: "Ёна жӧ и чӧскыд тайӧ юанторйыд горш кось­
мигад!"

Тарас ошкана видзӧдіс сюмӧдысь вӧчӧм дозсӧ.
-  Жар луннад сюмӧдысь вӧчӧм туисад юанторйыд оз шонав, пыр 

кӧдзыд. Тайӧ дозмуктӧ ми пыр аскӧд босьтлам туйӧ, -  сёрнитіс Тарас.
-  А ме тӧдмалі, мыйла дозмукыслы сетлӧмаӧсь туис ним, -  нюмъёвтіс 

Ы шыпас, аттьӧаліс Тарасӧс чӧскыд ырӧшысь да водзӧ вӧтліс ыжъяссӧ.

 Ыб -  возвышенность 
Ыбкай -  жаворонок 
Ыжнёнь -  жимолость 
Ырӧш -  квас

Э  э  ш ы п а с

Э шыпас мӧдӧдчис эжмӧм * муяс бокті Эжва ю дорӧ эжӧрла *. 
Эжӧраинсьыд эбӧса шыпасыд регыд кадӧн ытшкис нӧб тыр эжӧр да пук­
сис вадорӧ шойччыштны.

Шыпас водзын сувтіс мича серпас. Ылын-ылын тыдаліс эжтас *. Ю бо­
кас шыльквидзисны видзьяс. Юын уна дзирдъясӧн ворсіс шонді. Ва эжыс * 
шыльыд. Сӧдз ваын гыбыштіс эзысь сьӧма чери.

Ас кежысь шыпас мӧвпаліс: "Эк, Эжва! Уна нэмъяс чӧж аслад выннад 
дон босьттӧг отсалан коми йӧзлы. Аттьӧ тэныд, Эжва! Медым тэнад мич­
луныд некор оз чусмы! Медым выныд некор оз чин!"

Вадорса эжа вылын куйлісны гожйӧдчысьяс. "Э-э-э! Ме суна!" -  
горӧдіс купайтчысь Эдик Эммалы.

Вадорысь гортӧ кайигӧн Эмма да Эдик суӧдісны Э шыпасӧс.
-  Вай отсышта нӧбтӧ нуны, -  эскана корис Эдик да босьтіс шыпаслысь 

нӧбсӧ.
Мунігкості шыпас варовитыштіс челядькӧд. Эдик да Эмма воӧмаӧсь 

юркарысь пӧрысь пӧч-пӧльыс дорӧ отсасьыштны. Эштандыр 
котӧртлывлӧны Эжва ю дорӧ. Талун найӧ мудйӧмаӧсь картупель, а уджсӧ 
помалӧм бӧрын мудзсӧ веськӧдны лэччӧмаӧсь вадорӧ.

Шыпаслы сьӧлӧм вылас воис чоя-вокалӧн этшлуныс. Сёрниысь 
гӧгӧрвоис: некор оз элясьны олӧм вылӧ.

-  Ыджыд аттьӧ! Волӧй миян Шыпас грездӧ гӧсьтитны, -  янсӧдчигӧн 
корис чоя-вокаӧс Э шыпас.

Эжмӧм -  заросший травой, покрывшийся дёрном 
Эжтас -  горизонт 
Эжӧр -  осока 
Ва эж -  поверхность воды

 





Ӧ  ӧ шы па с
Шыпас грездын оліс-выліс Ӧ нима шыпас. Тайӧ шыпасыс паныдасьлӧ 

сӧмын коми кывъясын: ӧшкамӧшка, ӧдзӧс, ӧгыр, ӧш. О шыпасысь 
торъялӧм могысь юр вылас кык чута шапка новлӧ. Ӧбичаыс * тайӧ 
шыпасыслӧн вӧлі рам. Ӧ шыпасыд радейтіс ӧти ӧтка пӧчӧс, грездас Ӧнись 
тьӧткаӧн шуӧны. Ӧткӧнтӧ овны сылы сьӧкыд. Ӧчкитӧг омӧля нин аддзӧ. Ӧ 
шыпас волывліс пӧчӧ дорӧ отсасьыштны.

Грезд помас сулаліс Ӧнись тьӧткалӧн кык жыръя керкаыс. Оз ӧд прӧста 
шуны: ӧтувъя уджын быдтор кокниджык вӧчны. Керкасӧ ӧтвылысь став 
рӧдвужыс лэптылӧмаӧсь. Ӧтарладорас гожйӧны, а мӧдарладорас тӧвйӧны. 
Пӧчӧ радпырысь восьтіс керка ӧдзӧссӧ: бур йӧзыдлы пӧ керка ӧдзӧсыд 
пыр восьса. Ӧта-мӧдкӧд пӧся видзаасисны. Ӧнись тьӧтка гӧсьтитӧдіс 
шыпасӧс выль лысьтӧм йӧлӧн, нӧкйӧн, сӧчӧнӧн да пувъя пирӧгӧн. Сэсся 
корис шыпасӧс ӧшинювса юмов ӧмидзӧн чӧсмасьыштны.

Ывлаын кыліс бакӧстӧм: мӧсъяс локталісны йирсянінысь. Шыпас 
босьтіс ньӧр да ӧдйӧпырысь шавксьӧдіс шорлань. Ӧдӧбтӧмӧн чеччыштіс 
шор вомӧн. Ытшкӧмбӧрса ӧтава * вылын азыма йирсис Ӧнись тьӧткалӧн 
мӧскыс да ӧвадысь * ӧвтчис бӧжнас.

-  Мун гортӧ, Сюрук! -  вӧтліс мӧскӧс шыпас да ӧддзӧдіс ӧдсӧ.

 Ӧбича -  нрав, характер 
Ӧтава -  отава
Ӧвад -  овод; комары, мошки, слепни





Н  н (нӧ) шыпас
Шыпас грездын олісны согласнӧй шы петкӧдлысь шыпасъяс. Квайт 

шыпас овмӧдчисны ӧти судта квайт жыръя керкаӧ. Олісны найӧ 
ӧтсӧгласӧн, вермисны сёрнитны и чорыд, и небыд гӧлӧсӧн. Ӧти жырйӧ 
овмӧдчис Н нима шыпас.

Ю дор нӧрыс вылын быдмис ӧтка пу. Н шыпасыдлы окота лои 
видзӧдлыны тайӧ пусӧ матысяньджык. Видзӧдліс гӧгӧрбок: дзик коз пу 
кодь жӧ тайӧ пуыс. Сэсся нарошнӧ кинас малыштіс лыссӧ да казяліс: коз 
лыс дорсьыд тайӧ пуыслӧн лыскыс небыдджык. Нем виччысьтӧг пу дінӧ 
матыстчисны гора гӧлӧса А да И шыпасъяс. Найӧс суӧма неминуча *: мач­
ныс усьӧма ваӧ. Н шыпас суныштіс ваӧ да мыччис гора гӧлӧса шыпасъяс
лы мачсӧ. Сэсся куимнан шыпасыс нимкодьпырысь ворсыштісны мачӧн 
да пуксисны пу улӧ недыр кежлӧ шойччыштны.

Нӧрыс бокас кыліс нывкаяслӧн сёрни: "Нинук, на сёйышт чӧскыд 
вотӧссӧ! Тайӧ намыр" * .  Навӧлӧксянь * надзӧникӧн мунісны кык чой. Шы­
пасъяс тӧдмасисны нывкаяскӧд. Н шыпаслы нӧрыс бокысь сюрис некы­
мын намыр. Сійӧ котӧрӧн матыстчис нывкаяс дорӧ.

Нина велӧдчӧ первой классын. Сійӧ тӧдӧ нин ӧкмыс шыпас: гласнӧй 
шы петкӧдлысь кӧкъямыс шыпас да согласнӧй шы петкӧдлысь Н шыпас. 
Сійӧ наяна видзӧдліс шыпасъяс вылӧ:

А ме тӧда тіянлысь нимнытӧ: "нӧ","и", "а". Сэсся лыддис ниа кыв.
Нӧрыс вылын быдмӧ ниа пу *. Сы вӧсна и гӧгралӧны тані н, и, а шы­

пасъяс.

 Неминуча -  несчастье
Навӧлӧк -  низменный берег реки 
Намыр -  ягода костяника 
Ниа пу- лиственница 
Нӧрыс -  холм, пригорок





С с (сӧ) ш ы п а с
Н шыпаскӧд ӧти керкаын оліс бур видзӧдласа, небыд сьӧлӧма, веськыд 

сёрниа, смоль сьӧд синма С шыпас. Радейтіс сійӧ снимайтны вӧр-валысь 
мичлунсӧ.

-  Вай бара ветлам сус пу * дорад да чӧсмасьыштам кольнад, тшӧтш и 
снимайтам мича пусӧ, -  нуӧдчис ичӧт с Шыпас грезд помын сулалысь пу 
дорӧ.

Матыстчисны С да с шыпасъяс пу дорӧ, а тані У шыпас пукалӧ да сёйӧ 
чӧскыд ӧрешки. С да с шыпасъяс тшӧтш жӧ видлісны сус пулысь чӧскыд 
ӧрешкисӧ. Пусянь неылын пукаліс Семӧ Степан. Сійӧ ветлӧма вӧрӧ 
сюмӧдла да пуксьыштӧма шойччыштны. Со мый висьталіс Семӧ Степа­
ныд сус пу йылысь.

Тайӧ пусӧ кыксё во сайын нин вайлӧма Уралысь Кӧрнил нима морт. 
Сылы кажитчӧма тайӧ вына пуыс, пес кераланінысь локтігӧн и босьтӧма 
сьӧрсьыс ичӧт пусӧ. Уна вонад тайӧ пуыд сӧвмӧма-паськалӧма. Унаысь 
вына бушков да чард-гым куснявлӧмаӧсь да чегъявлӧмаӧсь пулысь 
увъяссӧ. Но ён пуыд абу сетчӧма, садитӧмторйыд крепыда вужъясьӧма 
муас. Со и ӧні тайӧ сус пуыс гажӧдӧ локтысь-мунысьӧс да сиктса йӧзӧс.

Сёрнитыштӧм бӧрын Степан дядь да шыпасъяс мӧдӧдчисны кык судта 
керкалань. Пырисны вӧчасян керкаӧ. Гӧсьтъясӧс шемӧсмӧдісны 
сюмӧдысь вӧчӧм дозмукъяс да уна пӧлӧс чача, туисъяс.

С шыпас гӧгӧрвоис, кутшӧм сяма-киподтуя вӧлӧма тайӧ мортыс. Сте­
пан козньналіс ыджыд С шыпаслы сюмӧдысь вӧчӧм мича доз, а ичӧт с 
шыпаслы -  пуысь вӧчӧм сярган *. Пӧся аттьӧалісны бур мортӧс шыпасъяс 
да мӧдӧдчисны асланыс оланінӧ.

Сус пу -  кедр
Сярган -  погремушка

К  к  ( к ӧ )  ш ы п а с

Семӧ Степанкӧд орчча керкаын кырӧм * бокас олӧ Катьӧ тьӧтка. На 
дінӧ и воисны талун ыджыд К да ичӧт к шыпасъяс. Ыджыд К шыпасыс 
зэв кеслач *, киподъя *, ён ки-кока. Грездса мукӧд шыпас сійӧс пыдди 
пуктӧны бур киподтуйсьыс.

«Каньӧй талун асывсяньыс нювсьӧ-мыссьӧ, -  восьтіс калич *, паныд 
шыпасъяслы петіс Катьӧ тьӧт да киасис. -  Менам радейтана шыпасъяс тай 
воисны! Локтӧй, донаяс, пырӧй!» Катьӧ тьӧт гӧститӧдіс картупеля 
шаньгаӧн да капустаа пирӧгӧн. Ичӧт к шыпаслы кажитчис Васька кань.

Керка дорас быдмис пашкыр кыдз пу. Волӧн быд кадӧ сійӧ зэв мича. 
Кӧть и олӧма нин Катьӧ тьӧтыд, овмӧссьыс оз на лэччысь. А олан русӧ 
сылысь кыпӧдӧ Васька кань. Катьӧ тьӧтка видзӧ куим курӧгӧс. Ылӧдз 
кылӧ налӧн котсӧмыс: «Кот-кот-кот!»

Шыпасъяс тэрыба куртыштісны керка гӧгӧрсӧ да вайисны куканьлы 
кос турун. Ыджыд К шыпас карнанӧн * катліс ключ ва. Сэсся дзоньталіс 
ӧдзӧс игналан калич да киссьӧм потшӧссӧ.

Ичӧт к шыпас качайтчыштӧм бӧрын матыстчис кильчӧ пос вылын пу­
калысь Катьӧ тьӧт дорӧ. Кутшӧм тэрыба сы киын вӧрисны емъяс! Сійӧ 
кыис Кузьма пиыслы вурун кепысь. Катьӧ тьӧт висьталыштіс кысян удж 
йылысь. Шыпас гӧгӧрвоис: вурун кепысь кыӧм вылӧ колӧ уна кад да ку­
жанлун.

Кадыд тай ӧдйӧ лэбӧ -  рыт нин регыд. Аски кежлӧ колис уна куртан 
удж. Шыпасъяс кӧсйысисны кольччыны аскиӧдз.

  Кырӧм -  овраг
Кеслач -  послушный, исполнительный 
Киподъя -  мастеровой 
Карнан -  коромысло 
Калич -  запор, крючок





М  м (мӧ) шы п а с
Мӧд луннас водз асыв Катьӧ тьӧтка да К шыпас мунісны видз вылӧ  

куртны. Куртісны лёддзӧ да пуксисны ю бокӧ. Тані кыйсисны Сима да 
Максим. Эжва мӧдлапӧлын йирсисны мӧсъяс.

Ылысянь кыліс мӧслӧн бакӧстӧм. Видз вылын мама-ныла видзисны 
мӧсъясӧс. Мӧс видзысьяслы отсасис бур мывкыда *, морттуя, мелі 
видзӧдласа, мича гӧлӧса М шыпас. Сійӧ кузьысь-кузь ньӧрнас вӧтліс ту­
рун зорӧдлань пышйысь мӧсъясӧс.

Йирсьыштӧм бӧрын мӧсъяс водісны шойччыны. Марпа тьӧтка мыш­
нопсьыс * кыскаліс сёянтор. М шыпас да мама-ныла юисны маа чай, сёй­
исны вотӧм мырпом. Сёйыштӧм бӧрын мыла сьылісны «Марьямоль» сьы­
ланкыв. Шыпас казяліс мамыслысь ныв дінас мелілунсӧ: ӧд Машукыс 
сылӧн олӧмас меддонатор. Маша мамыскӧд оліс, майбыр, мог ни шог 
тӧдтӧг, велӧдчис первой классын. Шыпас мыйкӧ мӧвпаліс, сэсся мӧрччана 
шуис мамыслы: Машатӧ пӧ колӧ музыкальнӧй школаын велӧдны сьывны 
да ворсны.

Машуклы шыпас висьталіс аслас ёртъяс йылысь. Нывка тӧдмаліс ӧта- 
мӧдныскӧд ёртасьысь гора гӧлӧса шыпасъяс йылысь.

Кӧнкӧ ылын муркйӧдліс гым. Ставӧн мӧдӧдчисны гортӧ.

Бур мывкыда -  хорошего поведения 
Мышноп -  рюкзак





З з (зӧ) шыпасШыпас грездын квайт ӧшиня керкаын олісны С да З шыпасъяс. Найӧ 
ёртасисны ӧта-мӧдныскӧд. Торъялісны сӧмын гӧлӧснаныс: С шыпас 
сёрнитіс лӧня, а З шыпас -  гора гӧлӧса.

Мӧдӧдчисны кык шыпас вуграсьны. Вадорӧ вотӧдз кыліс зонкалӧн 
горзӧм. Тайӧ Максим веськалӧма зі позйӧ. Сы гӧгӧр бергалісны зіяс да 
зіньгисны: «З-з-з!»

Час-мӧдӧн кыйисны некымын ком * да сын *. Сы мында геб-ном петіс. 
Шыпасъяс гӧгӧрвоисны: регыд зэрмас.

Мӧдлапӧлас Зӧсим аслас Зина нылыскӧд турун чӧвтісны. Аза кӧзаыслы 
тӧв кежлас турун ытшкыштӧмаӧсь. Сиктсаяс Зосимӧс зумыд оласаӧн да 
запасливӧн шуӧны: и пестӧ, и кӧрымтӧ, и тшак-вотӧстӧ тӧв кежлад гожӧм 
чӧж заптӧ.

Кык шыпас казялісны: талань локтӧ сьӧдысь-сьӧд кымӧр. «Зільджыка!
-  горӧдіс З шыпас. -  Регыд зэрмас!» Шыпасъяс збодера босьтчисны уджӧ. 
Зӧсим зэв радліс отсасьысьяслы, тэрыба чӧвтіс. Кык шыпас зіля 
котрӧдлісны турун юръяс. Зинук нылыс зільӧмӧн курталіс юр пыдӧссӧ. 
Став кос турунсӧ лои зорӧдалӧма. Здук мысти шливӧбтіс-зэрмис. Нёль­
нанныс дзебсисны зорӧд улӧ.

-  Аттьӧ тіянлы, шыпасъяс, отсӧгсьыд. Миян Азуклы со ӧд кутшӧм кос 
турун лои зорӧдалӧма. Гожӧмнад кӧ мыйкӧ заптыштан, тӧвнад гажаджыка 
овсяс.

Ком - хариус 
Сын -  язь





Р р (рӧ) шыпас
Шыпасъяслӧн радейтана сёянтор - пувъя пирӧг да юм. Тайӧ чӧскыд 

сёянсӧ пуны-пӧжавны колӧ пув. Ыджыд Р да ичӧт р шыпасъяс радпырысь 
ризӧбӧн котӧртісны пувла матысса раскӧ *. Воис пувъяин. Кыкнанныс тэ­
рыба вотчисны, регыдъя кадӧн чуманъяс тырисны. Рам ичӧт р шыпас ра­
дысла некытчӧ оз инась. Кыпыд руа шыпасъяс пуксисны яг рӧч * вылас 
шойччыштны. Кӧнкӧ кыліс ракалӧн кравзӧмыс: «Кар-кар!». Кыліс 
ратшмунӧм, сэсся горӧдӧм: «Ур! Со ур!» Шыпасъяс дорті ризӧдіс нывка. 
Сійӧ крукасис да усис нитш вылӧ. Пувйыд чумансьыс ставыс киссис. Ира 
ас вылас абу рад: урсӧ эз су, а пув тыра чуманыс куш лои.

Р шыпасъяс шарсйисны-вотісны пув розъяс, отсалісны Иралы тыртны 
чумансӧ вотӧсӧн. Матыстчис Иралӧн мамыс: ур бӧрся пӧ котралігӧн ӧд 
верман и вошны вӧрад.

-  Со паляур! -  радпырысь ыджыд Р индіс ӧти пусянь мӧдӧ лэбысь ур 
вылӧ.

Ира казяліс урлысь да паляурлысь торъялӧмсӧ. Паляурыслӧн эм кучик. 
Пышйигас сійӧ паськӧдӧ коксӧ, артмӧ лэбачлӧн кодь борд.

Ира да шыпасъяс дыр на казьтывлісны вӧрын аддзысьлӧмъяс йылысь.

РасРас -  роща
Рӧч -  небольшое возвышение, бугорок

Ш ш  (ш ӧ )  ш ы п а с

Ичӧт Ш шыпас пасьталіс шоныд пась, пеля шапка, шарп да 
шавксьӧдіс-муніс сиктса школаӧ. Кок улас дзуртыштіс шавъялысь лым. 
Со и школа. Шыпас ставныскӧд чолӧмасис. Триньӧбтіс звӧнок, ставӧн 
котӧртісны урок вылӧ. Школаын лои шы ни тӧв.

Ш шыпас пырис первой классӧ. «Анбур» урок вылын челядь буретш 
тӧдмасисны «шӧ» шыпасӧн. Шыпаслы сьӧлӧм вылас воис Ширяева 
Машалӧн шонді йылысь кывбур висьталӧм.

Шонді судзӧ быдӧн дорӧдз!
Ставлы сійӧ мелі ань!
Сылӧн нюмысь воссьӧ дзоридз,
Кисьмӧ вотӧс, воӧ нянь!
Маша шензьӧдана мичаа сёрнитіс. Шань Машаыд школаӧ пыртӧдз нин 

тӧдӧма шыпасъяс да кужӧма лыддьысьны. Гортас сійӧ велӧдӧ Мишук 
воксӧ колана ногӧн шуавны шыяс да лыддьысьны.

Урокъяс бӧрын Маша корис Ш шыпасӧс гортас. Шома шыд сёйӧм 
бӧрын Маша да Мишук ворсісны школаысь. Шыпас шемӧсмунӧмӧн 
кывзіс, кыдзи Мишук вайӧдаліс кывъяс, кӧні [ш] шыыс сулаліс кыв во­
дзын (шкап, шарп, шонді), кыв шӧрын (ӧшкамӧшка, эшкын, пышкай, 
кушман) да кыв помын (ош, куш, кыш, кӧш). Вит арӧса зонкалӧн шы­
пасъяс тӧдӧм тайӧ ыджыд шедӧдӧмтор. Ш шыпас да Маша шашкиаси с
ны, а ичӧт Мишук ворсіс шегйӧн  *.

Ш шыпас серпасаліс нюмъялысь шонді, мед пӧ тайӧ серпасыс коляс 
Машалы да Мишуклы казьтылӧм вылӧ.

Шег -  козон, шегйӧн ворсны, играть в козны





Б б (бӧ) шыпас
Ӧтчыд шыпасъяс ыстісны Б шыпасӧс Ыб сиктӧ Анна баб дорӧ вурунла. 

Б шыпас Буско понкӧд мӧдӧдчис Ыблань. Пон то кольччылас бӧрӧ, то 
котӧртас водзӧ. Шыпас муніс ю бокті, а Буско котӧртіс кыркӧтшысь 
буждӧм лыа вывті. Луныс вӧлі букыдкодь.

Со и баблӧн керкаыс. Керка банладорас быдмӧ быдсяма дзоридзыс. 
Сэні лэбалӧны бобувъяс. Керка вылас бергалӧ-жбыргӧ жбырган. Град 
йӧрас бӧрӧздасянь бӧрӧздаӧдз колялӧма боръяс *. Боръяс быдмӧма 
бобӧнянь *. Керка саяс сулалӧ пашкыр бадь. Сэні некымын ыжа-баляя 
котралӧны да баксӧны: «Бэ-э-э!»

Б шыпас бергӧдлыштіс амбар дорысь ытшкӧм бобӧнянь. Амбар бокын 
лӧня боргис-визувтіс шор. Шорсянь неылын ворсіс Анна баблӧн Борис 
нима внукыс. Друг кыліс зонкалӧн повзьӧм горӧдӧм: «Бабуш, вӧ-ӧ-я!» Бо­
рисыд шорӧ усьӧма, а бӧрсӧ берегӧ кайны сьӧкыд.

Б шыпас чуксаліс понйӧс: «Буско! Буско!» Буско уськӧдчис шорлань 
да кыскис Борисӧс берегӧ. Зонкалӧн сапӧг пытшкас болскакыліс ва, гач- 
дӧрӧмыс брӧд ва, кӧть пыдзрав.

-  Бр-р-р! Бабук! Тӧдлытӧг ӧд уси, прӧстит! -  бӧрдана гӧлӧсӧн корис 
прӧща ымралысь бандзиба * зонка.

-  Сё пасибӧ тіянлы бурторсьыд! -  аттьӧаліс Анна баб Б шыпасӧс да 
Буско понйӧс. -  Сэсся видзӧдліс внукыслань да содтіс: Бур ногӧн ӧд колӧ 
и овны, и ворсны, Борис...

Анна баб сетіс шыпаслы вурун.
-  Бур туй, тіянлы!

Бор -  межа
Бобӧнянь -  клевер 
Бандзиб - щека





Д  д  ( д ӧ )  ш ы п а с

Шыпас грездын ставӧн дасьтысьӧны тӧв кежлӧ. Демьян дядь ичӧт 
д шыпаслы исласян пу дадь дасьтӧма. Шыпас долыдпырысь мӧдӧдчис 
дадьла.

Том дырйиыс Демьян нимавлӧма бур дорччысьӧн. А ӧні гортас пуысь 
да сюмӧдысь вӧчасьӧ. Керка бокас сувтӧдалӧма вель уна дасьтӧм пӧв. 
Торъя уджалан жырйын мыйыс сӧмын эз вӧв! Демьян дядь тӧв кежлӧ 
вӧчӧма турун да пес кыскалӧм вылӧ ыджыд додь. Джаджйын сулалісны 
пуысь вӧчӧм дозмук да кудъяс. Мастерыд некымын куд серӧдӧмӧн 
вундалӧма. Ӧти куд дорвыв мичаа серӧдӧма кӧр мыгӧръясӧн. Дивӧ да и 
сӧмын!

Демьян дінӧ деревнясаяс тшӧкыда волывлӧны: корӧны мыйкӧ пуысь 
либӧ сюмӧдысь вӧчны. Дон босьттӧг сійӧ дзоньталӧ то зыр, то куран. 
Олӧмыд пӧ тай быдӧнлы ассьыс дон сетас. Быдӧн бур кывйӧн аттьӧалӧны 
Демьянӧс. А бур кывнад и уджыд шедӧджык, лолыдлы кокниджык.

Демьян козьналіс д шыпаслы пу дадь. Шыпаслӧн сьӧлӧмыс долыда 
ёкнитіс. Шыпас пӧся аттьӧаліс дона козинысь да дӧвӧльпырысь мӧдӧдчис 
Шыпас грездӧ.

Удж: Серпасав сюмӧдысь да пуысь вӧчӧм дозмук да кудъяс.





Т т  (т ӧ ) ш ы п а с

Т да Д шыпасъяс важысянь нин ёртасьӧны. Сӧмын н еу н а  
торъялыштӧны ӧта-мӧдсьыс: Т шыпас лӧня сёрнитӧ, а Д шыпас -  горад­
жык гӧлӧса. Т шыпаслӧн медся радейтана удж -  чери кыйӧм.

Тӧлка Т шыпаслы быдтор окота тӧдны. Сійӧ тӧдіс чери оланінъяс. Ӧти 
гожся асылӧ босьтіс вугыр шатин, сёянтор, туисӧ ырӧш, чуман да 
мӧдӧдчис Сьӧд ты дорӧ. Нюр бокті мунігӧн вотыштіс турипув. Тодысь * 
аддзыліс туриӧс.

Вӧрса туй нуӧдіс тылань. Шыпас тивксьӧдіс Сьӧд ты дорӧдз. Со и 
тӧдсаин. Ты вывті кывтіс утка котыр. Ылын тыдаліс пыж. Ӧтка морт 
тывъясис пыжсянь. Шыпас чӧвтіс вугырсӧ ваӧ, видзӧдіс таб бӧрся, 
терпитӧмӧн виччысис, кор самасяс вугырӧ чери. Чӧв-лӧнь

Друг кыліс тіралан гӧлӧсӧн горӧдӧм: «Мездӧй!!» Пыжсянь тывъясьысь 
Тикӧыд усьӧма ваӧ. Кӧсйӧ кайны бӧр пыжас, но тывйыс пыр ёнджыка 
гартчӧ сы кокӧ.

Дыр мӧвпавны вӧлі некор. Т шыпас суніс ваӧ да тэрыба вартч ис пыж­
лань. Кыкнанныслы ковмис ёна тільсьыны-мырсьыны, медым мездысьны 
дзугсьӧм-гартчӧм тывйысь. Кыкӧн сынісны береглань. Шыпас сетіс ас­
сьыс кос паськӧмсӧ. Пестісны бипур, косьтысисны. Тикӧн такалыштіс *. 
Тӧлкӧн-ладӧн сёрнитыштісны. Тихон Трофимович сиктын бур 
трактористӧн нималӧ, том йӧзӧс тайӧ уджас велӧдӧ. Тарас да Борис пия­
ныс вӧсна тӧждысьӧ. Найӧ батьыслысь туйсӧ талялӧны -  тракториставны 
велӧдчӧны.

Тикӧн корис шыпасӧс ӧтув тывъясьыштны. Кыкнад регыдъя кадӧн 
вель уна чери кыйисны. Тӧдлытӧг лэбыштіс луныс. Рытланьыс нин Т шы­
пас чери тыра нопъя воис Шыпас грездӧ.

Тод -  болотистое место с низкорослым еловым лесом 
Такалыштіс -  немного успокоился





В в (вӧ) шыпас
Шыпас грездын олӧ зэв визув В шыпас. Сылӧн радейтана гортса пемӧс 

 -  вӧв. Шыпас бура ветліс верзьӧмӧн, весиг ордйысьӧмын вӧлісны ыджыд 
вермӧмъяс. В шыпасӧс ёртъясыс радейтісны веськыдлунысь, винёвлунысь 
да вежавидзана олӧмысь.

Ӧтчыд сійӧ визиркаӧд * веськыда грездлань вӧлі мунӧ. Ылісянь нин В 
шыпас казяліс чотысь мортӧс. Киас бедьтор босьтӧма да ньӧжйӧникӧн 
мунӧ. Шыпас сувтӧдіс вӧвсӧ. Тайӧ вӧр видзысь-дӧзьӧритысь Василей 
вӧлӧма. Тодйӧд мунігас лёкног воськовтӧма да коксӧ музгыльтӧма. 
Муннысӧ вын-эбӧсыс нин бырӧма.

Василей дядьӧс шыпас пуксьӧдіс вӧв вылӧ. Кыкӧн рӧдтісны векни 
ордымӧд. Ордым вайӧдіс вӧр керкаӧдз. Керкаыс вӧлі важкодь. Сійӧ 
сулаліс зэв мичаинын, шор бокын, ӧти ичӧтик ӧшиня. Пытшкас пач, пы­
зан, лабич. Шыпас топыда кӧрталіс висьысьлысь доймӧм коксӧ. Сэсся 
ломтіс пач да пуис сёянтор. Сюрис и вӧлӧгатор *. Сёйӧм бӧрын шыпас 
выльмӧдіс вежыньтчӧм пызан, вӧчис пуклӧс.

Василей варовмис, висьтасис зэв колана вӧр видзан удж йылысь: и 
визиркатӧ весалӧ, и том пу садитӧ, и вӧрсӧ сотчӧмысь видзӧ. Таысь кынд­
зи аслыс видз-му вӧдитӧ. Веськыд мортыд сёрнитіс велӧдана: вӧр -  сійӧ 
миян озырлун да мичлун. Сідзкӧ, сійӧс колӧ быдӧнлы видзны.

Шонді саяліс вӧртас * сайӧ. Вольсасисны да водісны узьны. Мӧд луннас 
В шыпас висьысьӧс нуис сиктса больничаӧ. Василей аттьӧаліс шыпасӧс 
отсалӧмысь, сиис шыпаслы выль вермӧмъяс и велӧдчӧмын, и вӧв вылын 
ордйысьӧмын, и уджын.

ш Визирка - просека
Вӧлӧгатор -  пища, еда 
Вӧртас -  горизонт





Й й (йӧ) шыпас
Ӧтчыд шыпас грездӧ локтіс выль Й шыпас да овмӧдчис кык ӧшиня 

неыджыд керкаӧ. Тайӧ шыпасыс ӧткодь И шыпаскӧд. Сӧмын Й шыпаслӧн 
юр вылас ичӧтик аслыспӧлӧс пас. И шыпас сьыліс гора мыла * гӧлӧсӧн, а 
Й шыпас - небыдик гӧлӧсӧн.

Ӧтчыд Й шыпас муніс раскӧ корӧсь вундавны. Шыпасыдлӧн юрвывса 
пасыд пысасис пу увйӧ да жугаліс. Шогӧ усис И шыпас: кыдзи нӧ ӧні 
мӧдасны йӧзыс торйӧдны менӧ И шыпасысь?

Пуксис шыпас туй бокӧ. Шогысла бӧрддзис, синваыс тюрӧбӧн мӧдіс 
петны. Бӧрдӧм шытӧ кыліс йӧра. Тэрыб кокнас здукӧн и воис шыпас 
дорӧдз. Й шыпас йӧжгыльӧн пукаліс да чышкаліс синвасӧ. Шыпас 
висьталіс йӧралы аслас шог йылысь. Вӧрса пемӧс гӧгӧрвоис шыпаслысь 
майшасьӧмсӧ. Недыр мӧвпыштӧм бӧрын йӧра чуктӧдіс аслас паськыд 
сюрсьыс неыджыд тор да сетіс шыпаслы.

-  Новлӧдлы ме моз тайӧ пассӧ юр вылад. Татшӧм паснад некод нин оз 
сорав тэнӧ И шыпасыдкӧд.

Й шыпаслӧн олӧмыс йиджтысьӧма вӧр-ва да пемӧсъясӧс радейтӧмӧн. 
Вӧр-ва видзӧм йылысь сылысь гижӧдъяссӧ унаысь нин йӧзӧдлісны. Шы­
пас перйис нопсьыс нянь да сов. Йӧра азыма * нюліс шыпас киысь совсӧ.

Паськыд сюра пемӧс отсыштіс корсьны шыпаслы корӧсь вылӧ мича пу 
вожъяс. Кыкнад тэрыба вундалісны нӧб тыр пу вож. Шыпас пӧся аттьӧаліс 
йӧраӧс отсӧгысь да неминуча бырӧдӧмысь. Юр вылас лӧсьыд паса Й шы­
пас мӧдӧдчис Шыпас грездӧ.

 Мыла гӧлӧсӧн -  красивый, мелодичный голос 
Азыма -  с аппетитом





П п (пӧ) шыпас
П шыпас асывсянь нин дасьтысис вӧравны: босьтіс пищаль, пестер, 

тасма костас сюйыштіс пурт да чер, нопъяс босьтіс пӧрт да пӧжастор. 
Мӧдӧдчис шорлань. Вуджис шор вомӧн важиник кер поскӧд. Сутовкерліс 
да черӧн лӧсьӧдыштіс поссӧ, мед пӧ некод оз усь. Недыр муныштӧм 
бӧрын воис понӧля вӧр *, сэсся прӧсека *. Бокӧ вештіс туй вывсьыс 
пӧперегалӧмӧн пӧрӧм пожӧм пу.

Нюр бокын вотчисны кыкӧн. Петыр да Павел веськалӧмаӧсь 
мырпомаинӧ да ӧдйӧ и тыртӧмаӧсь дозъяснысӧ. П шыпас тшӧтш жӧ 
чӧсмасьыштіс юмов мырпомнас. Вокъяс вотӧс тыра дозъяснысӧ 
пукталісны нопъясӧ да мӧдӧдчисны гортлань. Пума водзын котӧртӧ, туйсӧ 
мунысьяслы индӧ. Нюрас мунігӧн на Павел вокыс шор вомӧн вуджигас 
коксӧ кӧтӧдӧма. Нюрад нӧшта на кӧтасьӧма сылӧн кокыс. Кок пытшкас 
ваыс польскакыліс.

П шыпасыдлӧн нопъяс кос носки вӧлӧма. Сійӧ сетіс зонкалы носкисӧ. 
Зонка первойсӧ падъялыштіс, но сэсся босьтіс, аттьӧаліс шыпасӧс. Кос 
носкинад пыр жӧ лои кокыслы шоныд. Зонка чужӧм вылын паськаліс 
нюм. Ӧзтісны бипур. Нырӧ паркнитіс тшын дук. Павел косьтіс ва сапӧгсӧ. 
Пӧртйын пуисны чай. Юисны сэтӧра пӧсь чай, сёйыштісны пӧжас, 
шонтысьыштісны. Пансис сёрни. Воисны ӧти кывйӧ: пармаад мӧдӧдчигӧн 
нопъяд век колӧ пуктыны кос паськӧм. Шойччыштӧм бӧрын подӧн мунны 
лои кокниджык. «Прӧста ӧд оз шуны: пӧт кынӧмнад и кузь туйыд пӧ 
дженьыдджык», -  шмонитыштіс шыпас да индіс пашкыр пожӧм вылысь 
пас вылӧ. Тайӧ нюрысь петан туй. П шыпас да Пума пелька восьлалісны 
пармаса сӧстӧм ёльлань. Сэні лэбач-пӧткаыд уна овлӧ. Кыйсьысь водзын 
воссис помтӧм-дортӧм паськыд ота парма... Пемдандорыс нин шыпас уна 
прӧмысӧн воис гортас.

 Понӧля вӧр лес с преобладанием хвойных деревьев 
Прӧсека -  просека

Л л (лӧ) шыпас
Шыпас грездын оліс Л шыпас. Тайӧ шыпасыс вӧлі лабутнӧй *, быдтор 

лючки-бура вӧчліс, лӧсяліс сямнас мукӧд шыпаскӧд. Л  шыпас тэрыба 
котраліс лыжи вылын. Сійӧс унаысь нин корлісны ордйысьны.

Тӧвся кадӧ Шыпас грездса олысьяс радейтісны лыжиӧн да даддьӧн ис­
ласьны. Грездсянь неылын эм кыр. Ӧти тӧвся лунӧ ыджыд Л да ичӧт л 
шыпасъяс мунісны кыр дорӧ. Ыджыд Л шыпас ислаліс лыжиӧн, а ичӧт л 
шыпас -  даддьӧн. Тані жӧ ордйысисны велӧдчысьяс.

Медводзын котӧртіс Лариса. Но мый нӧ тайӧ? Кыр бокті котӧртігӧн 
сійӧ джӧмдіс, лыжиыс трачмуніс.

Тайӧ здукӧ кыр бокын ислаліс Л шыпас. Сійӧ тэрыба пӧрччис лыжисӧ 
да сетіс Ларисалы. Нывка тэрыба лыжиасис да котӧртіс водзӧ. Сійӧ 
личлэдзлытӧг * уджаліс, содтіс вын-эбӧс, морӧс тырнас лолаліс. Ларисалӧн 
сьӧлӧмыс личалыштіс: ордйысьысьяс пӧвстын сійӧ бара лоис медтэрыбӧн.

Нывкалӧн мудзӧмысла лигышмуніс ки-кокыс, но личмуніс лолыс, 
сьӧлӧмыс ыпъяліс долыдӧн. Недыр кад кольӧм бӧрын кыліс тренерлӧн 
ошкана сёрни: «Молодеч, Лариса!» Тренер Леонид Иванович да Лариса 
пӧся аттьӧалісны Л шыпасӧс, ӧд тайӧ вермӧмас и шыпаслӧн эм пай.

 Лабутнӧй -  степенный, серьёзный, размеренный
Личлэдзлытӧг -  беспрестанно, не переставая, настойчиво





Е е шыпас
Шыпас грездын оліс енбиа * Е шыпас. Сійӧ зэв мичаа сьыліс, йӧктіс, 

кужис мастера серӧдӧмӧн вышивайтчыны.
Емдінын дасьтысисны коми небӧглы сиӧм праздник кежлӧ. Е шыпас 

юрнуӧдӧм улын сьылысь-йӧктысь шыпасъяс велӧдісны мыла сьыланкыв.
Елькина Маша ичӧтсянь нин артисталӧ. Ассьыс сьылан сямсӧ 

петкӧдліс Е шыпаслы. Шыпасыдлы сьӧлӧм вылас воис нывкалӧн и 
йӧктӧмыс, и сьылӧмыс. Мамыс Машуклы вурис енэж рӧма сарапан. 
Е шыпас пысаліс емӧ еджыд сунис да мичмӧдіс сарапансӧ серъясӧн.

Праздник вылын гӧрд платтьӧа шыпасъяс гораа сьылісны некымын 
сьыланкыв. Лӧза-турунвижа паськӧма шыпасъяс: Б да П, Д да Т, З да С, Г 
да К, Ж да Ш кыкӧн-кыкӧн тэрыба йӧктісны коми кадриль. Быдӧнлысь 
сьӧлӧмсӧ вӧрзьӧдіс Машуклӧн сьылӧм-йӧктӧмыс.

Выль велӧдчан воӧ Елькина Маша сьывны велӧдчыны муніс юркарӧ.

Енбиа -  талантливый, одарённый

Удж: Печатайт шыпаслысь парасӧ. Висьтав, мыйӧн найӧ торъялӧны.

Б - д- З - Г- Ж -





Ь (небыд пас) шыпас
Шыпас грездын кык ӧшиня керкаын оліс Ь шыпас. Тайӧ шыпасыс 

восьса сьӧлӧма, сёрнитӧ небыдика, йӧз дорӧ сибалӧ. Небыд пас быдӧнлы 
воӧ сьӧлӧм вылас аслас небыдлунна с  да тӧждлуннас.

Небыд пас уна во чӧж тӧждысьӧ ӧти пӧрысь пӧль вӧсна. Грездсаяс 
сійӧс Даньӧ Васьӧн шуӧны. Сійӧ пыр мыйкӧ вӧчӧ-пелькӧдӧ. Тӧв кежлӧ 
дасьтӧма лызь, додь. Гожӧмнас дасьтӧма корӧсь. Небыд пас и талун 
локтіс Даньӧ Вась ордӧ. Шыпас лызьӧн ветліс гӧлик ньӧрла, мыськаліс 
тасьті-пань, гӧбӧчысь лэпталіс нырсьӧдӧм вылӧ картупель. Пӧль пӧся 
аттьӧаліс шыпасӧс отсӧгысь. Козьналіс Небыд паслы сюмӧдысь вӧчӧм 
пестер. Пестерыд мышку вылад пӧ оз мешайт вӧрті ветлыны. А пестерад и 
тшакыд оз жуглась, и вотӧсыд оз нырсьы.

Грездса шыпасъясӧс Небыд пас шемӧсмӧдіс унаторйӧн. Ӧти-кӧ, Не­
быд пас вермис вежлавны кывъяслысь вежӧртассӧ: пас кывйысь артмӧдӧ 
пась кыв; кыз кыв вермӧ вежны кызь кывйӧ. Мӧд-кӧ, Небыд пас квайт 
шыпаслысь петкӧдлӧ небыдлунсӧ.

Небыд пас кыліс гольӧдчӧм да восьтіс ӧдзӧс. Сы дінӧ локтісны Д, З, Л, 
Н, С, Т шыпасъяс. Квайт шыпас да Небыд пас ворсыштісны. Медводз найӧ 
шуалісны ассьыныс чорыд шыяс: [д], [з], [л], [н|, [с], [т]. Кор быд шыпас 
дорӧ матыстчыліс Небыд пас, шыпасъяс шуалісны небыд шыяс: [дь], [зь], 
[ль], [нь], [сь], [ть].

Шыпасъяс вӧчисны кывкӧртӧд: Небыд пас шыпаслӧн зэв ыджыд ко­
ланлуныс Анбурын.

Удж. Кывъясын содты небыд пас (Ь) да лыддьы.

пас кыз дас

Г г (гӧ) шыпас
Шыпас грездын оліс гажа гудӧкасьысь Г шыпас. Сійӧ радейтіс 

гажӧдчыны да гажӧдны йӧзӧс. Гудӧкыс сылӧн и олан гажыс.
Оз ӧд прӧста шуны: гажаа пӧ овсьӧ, уджыд кӧ бура вӧчсьӧ. Шыпасъяс 

кужисны и уджавны, и гажӧдчыны.
Сьыланног лӧсьӧдысь Григорий Васильевич Габов корис шыпасъяс­

лысь «Горадзуль» котырӧс "Шондібан" праздник вылӧ. Г шыпас 
гудӧкасьӧм улӧ унаӧн сьылісны да йӧктісны. Ставлы воис сьӧлӧм вылас 
том сьылысь Дашук. Медся ёна гажӧдіс ставнысӧ Г шыпас. Сійӧ некымы­
нысь вежліс ассьыс паськӧмсӧ. Медводз йӧз водзӧ петіс гартчысь юрсиа, 
паськыд гача, гудӧка Г шыпас -  Гудӧк Гень. Быдӧнлӧн петіс гажа нюм. 
Сійӧ гӧлӧс вежлалӧмӧн сьыліс шмонитана сьыланкывъяс да тешкодя 
гогйӧдліс юрнас. Йӧзыс гигзисны-сералісны. Сьыланкыв помалӧм бӧрын 
Г шыпас тэрыба пасьталіс платтьӧ да лои Гудӧк Граняӧн. Гораджыка 
ызнитіс серам.

Гажлун кыссис сёр рытӧдз. Гудӧкасьӧм улӧ шыпасъяс мӧдӧдчисны 
грездлань. Гулыда йӧлӧгааліс ывлаын гора сьылӧм.

Удж: Печатайт Г шыпас да лыддьы кывъяс.

 г ыр г ор г ут  г ӧп 

Я я шыпас
Я шыпас радейтіс ветлыны тшак-вотӧсла матыс ягӧ *. Уна вонад ветліг- 

муніг сійӧ тӧдіс вӧр-валысь гусяторъяс.
Водз асыв чумана-пестера Я шыпас мӧдӧдчис ягдорса раскӧ ягсерла *. 

Енэжын ломаліс яръюгыд шонді. Ягыс кыпыд да гулыд *. Недыр 
ветлӧдлыштӧм бӧрын мудзсӧ личӧдны шыпас пуксис яла * вылӧ. 
Шойччыштӧм бӧрын мӧдӧдчис раслань. Тыр морӧснас апаліс ягвывса 
сӧстӧм сынӧдсӧ.

Со и рас. Тшакаинысь вотіс ягсер бӧрся ягсер. Тшак тыра пестерӧн да 
чуманӧн шыпас корсис петан туй. Неылысь явӧ кыліс горӧдӧм: «Коля!» 
Тшак вотысьяслӧн гӧлӧсъяс ясыдмисны. Тайӧ жӧ раскас вотчис Яков Коля 
пиыскӧд. Сійӧ велӧдчис медводдза классын. Коля яндысьӧмпырысь юксис 
шыпаскӧд аслас шогӧн: ӧшыбкаясӧн пӧ гижӧ а да я шыпасъяса кывъяс.

Я шыпас корис Коляӧс Шыпас грездӧ. Зонка тӧдмасис гӧрд рӧма кер­
каын олысьяскӧд. Накӧд сёрнитӧм бӧрын бура гӧгӧрвоис йота шыпасъяс­
лысь аслыспӧлӧслунсӧ. Ӧні Коля тӧдӧ: Д, З, Л, Н, С, Т шыпасъяс бӧрын Я 
шыпас петкӧдлӧ согласнӧй шыыслысь небыдлунсӧ.

Яков да Коля пӧся аттьӧаліны Я шыпасӧс тӧдӧмлун да кужӧмлун 
содтӧмысь.

ш Яг -  сосновый бор 
Ягсер -  волнушка 
Гулыд -  чистый, редкий 
Яла - ягель, олений мох

Удж: Печатайт Я шыпас да лыддьы слогъяс.

да-д_ за-з_ ла-л_ на-н_ са-с_ та-т_

Ю ю  шып ас
Ю шыпас аслас грездын югдӧдіс-велӧдіс мукӧд шыпасъясӧс, окотапы­

рысь юксис аслас тӧдӧмлуннас, газетын да небӧгъясын йӧзӧдіс юӧръяс *. 
Ю шыпас ёртасис У шыпаскӧд.

Шыпас кывліс Юркина Юля йылысь сьӧлӧмӧ йиджан юӧр. Сылы окота 
лои аддзысьлыны тайӧ нылыскӧд. Ю шыпас мӧдӧдчис матысса грездӧ.

Туйыс муніс Сыктыв ю пӧлӧн. Юбердса видзьяс турунаӧсь. Шонді 
лышкыда койис ассьыс югӧрсӧ * да югдӧдіс югыдвиж рӧмӧн видзсӧ. Ю 
шыпас ставнас югвидзис радлунӧн.

Юсянь неылын эм ты. Тайӧ тысӧ радейтӧны лэбач-пӧтка. Шыпас 
казяліс шемӧсмӧдана серпас: ва веркӧстіыс кывтіс ӧтка еджыд юсь. Юсь­
лы ӧвтіс ты бокын сулалысь нывка. Шыпас матыстчис нывкалань да 
шыӧдчис сы дорӧ. Юасьӧм-висьтасьӧм бӧрын шыпас тӧдмаліс бур 
сьӧлӧма йӧз йылысь, ветліс юасьны Юркина Юля бать дорӧ. Мӧд луннас 
газетысь шыпасъяс лыддисны «Юсьлӧн выль олӧм» юрнима * гижӧд.

Ӧти арся лунӧ Арсей муніс вӧравны. Воис ты дорӧ. Ылын кыліс 
лунвылӧ лэбысь турияслӧн нор горзӧмыс. Со и юсь котыр лэбӧ шоныдінӧ.

Ты дорысь Арсей казяліс ӧти юсьӧс. Кутшӧмкӧ лёк морт лыйӧма 
лэбачтӧ. Бордйыс коньӧрлӧн доймӧма. Абу вермӧма юсьыд мукӧдкӧд лэб­
ны ылі туйӧ.

Арсей вайис юсьсӧ гортас. Юля тӧвбыд бура дӧзьӧритіс висьысь 
лэбачӧс. А тулыснас бурдӧм юсьтӧ батя-ныла бӧр нуисны ты дорӧ. Тадзи 
бур сьӧлӧма Юркинъяс сетісны юсьлы выль олӧм.

Юӧр -  весть, известие.
Шонді югӧр -  луч солнца 
Юрним -  заголовок, название





Ё 
ё  ш ы п а с

Ё шыпас мукӧдсьыс торъяліс аслас ёнлуннас. Дзоньвидзалун ёнмӧдӧм 
могысь сійӧ быд асыв котралӧ.

Ё шыпас ёртасьӧ О шыпаскӧд. Кык шыпас бура вӧчасьӧны сёйысь. 
Быдӧнлы сьӧлӧм вылас воӧ шыпасъясӧн сёйысь вӧчӧм уна сикас доз да 
чача.

Ӧти тӧвся лунӧ Ё шыпас муніс ты дорӧ вуграсьны. Вӧчис йӧрдан *. 
Дыркодь вуграсис. Шыпаслы шедіс ёкыш * да куим ёді *. Кыйӧм черисӧ 
ёкмыльтіс да мӧдӧдчис вадорті гортланьыс.

Тайӧ кадӧ йи вывті конькиӧн исласис Ёгор. Друг зонка вошис шыпас 
син водзысь. Кыліс ёся горӧдӧм. Ё шыпаслы тайӧ горӧдӧмсьыс ётшкис 
сьӧлӧмас: Ёгорыд веськаліс йӧрданас, вермас вӧйны. Матысса зорӧд бо­
кысь кватитіс зор, тэрыба котӧртіс йӧрданлань. Ёгор ёна кутчысис зорйӧ, а 
Ё шыпас кыскис зорсӧ асланьыс.

Ён Ё шыпас кыскис ас вылас Ёгорӧс грездӧдз, пасьтӧдіс шоныд кос 
паськӧмӧн, юкталіс маа чайӧн. Ёгор йӧрдана ты вылын некор сэсся оз 
понды исласьны. Шыпас да Ёгор ӧнӧдз на ёртасьӧны, ӧтлаын вуграсьны 
ветлӧны, ёрта-ёртыслы отсасьӧны.

Йӧрдан -  прорубь 
Ё д і   -  лещ 
Ёкыш -  окунь

Удж: Печатайт Ю шыпас да лыддьы слогъяс.

ду зу лу ну  су ту
д_ з_ л_ н_ С_ т_





Ж  ж  ( ж ӧ )  ш ы п а с

Кык судта керкаын оліс гора гӧлӧса Ж шыпас. Тайӧ жӧ керкаас улыс 
судтаас оліс Ш шыпас. Шыпасъяс тӧждысисны лэбач-пӧтка вӧсна.

Ӧшинь улас шыпасъяслӧн быдмис и жов пу *, и пелысь пу, и льӧм пу. 
Жытник * дорас сулаліс пашкыр кыдз пу. Кӧдзыд тӧвъяснас шыпасъяс 
пӧвйысь дасьтывлісны лэбачьяслы сёянін да ӧшӧдлывлісны вӧчӧмторсӧ 
кыдз пу вылӧ.

Ӧти кӧдзыд лунӧ Ж шыпас гортсьыс петкӧдіс лэбачьяслы сёянтор. 
Жбыр-жбор лэбисны жоньяс * да пыстаяс. Ӧти жонь колис пукавны ну вы­
лын. Кӧсйис эськӧ лэбзьыны, ӧвтыштіс борднас да жботкысис-усис лым 
вылӧ.

Оз тай прӧстӧ шуны: кӧні эм жальлун, сэні эм бурлун. Ж шыпаслӧн 
сьӧлӧмыс жаляддза топавліс. Жеб доймӧм лэбачыд эз нин вермы шенась­
ны борднас... Жалитӧмнад ӧд он отсав. Шыпас ньӧти жуйявтӧг лэптіс 
жоньӧс лым вылысь да пыртіс аслас жырйӧ *. Жоньыд шоналыштіс, 
збоймыштіс. Ж шыпаслысь сьӧлӧмсӧ чепӧльтіс жальысла. Сійӧ сетіс лэ­
бачлы сёянтор.

Некымын лун мысти жонь мӧдіс жбыръявны-лэбавны, корсис петанін. 
Ж шыпас гӧгӧрвоис: жоньыдлы гажтӧм ёртъястӧгыс. Сійӧ восьтіс ӧдзӧс: 
лэб пӧ ывлаӧ, но кӧдзыд кадӧ да тшыгъялігад волыв пӧ гӧститнытӧ!

Жытник - хлебный амбар, житница 
Жов -  калина 
Жонь снегирь 
Жыр -  комната

Удж: Печатайт Ж шыпас да лыддьы кывъяс.

пы_ ви_ во_ го_ ме_
пу_ ве_ ву_ га_ мы_





Ч ч (чӧ) шыпас
Грездын олысь Ч шыпас зэв чож. Сійӧ зэв нин важысянь мӧвпаліс 

грездса музей йылысь. Шыпас уналаӧ нин ветліс сы могысь, медым 
тӧдмавны важ йӧзлысь оланногсӧ да уджаланногсӧ.

Водз асывнас Ч шыпас мӧдӧдчис орчча сиктӧ. Сэні олісны Чупров 
гозъя. Найӧ чужан сиктас олӧны нин кӧкъямысдас вит во.

Поводдяыс мича. Гораа чирксіны-сьылісны чиркъяс, юр весьтын 
чивӧстл і с сырчик. Горшсӧ веськӧдны шыпас кежаліс вӧрса ёль дорӧ. Ёль­
сьыс чибльӧгӧн * юис чӧскыд ва да чожа мӧдӧдчис водзӧ. Туй чукыль 
сайын тыдовтчисны керкаяс.

Сиктсаяс помалісны турун чӧвтӧм, нюмъялісны: талун пӧ чомӧрасям. 
Шыпас тэрмасис олӧма йӧз дорӧ. Ч  шыпасӧс кильчӧ дорын чолӧмаліс 
пӧрысь пӧль. Сиктсаяс сійӧс, чӧскыд чери кыйысьӧс, шуӧны Чими 
Васьӧн. Керка бокас чукӧрӧн-чукӧрӧн быдмисны чуймӧдана мича дзорид­
зьяс. Найӧс киськаліс Чупровъяслӧн Даша внучкаыс.

Пӧчӧ ставнысӧ чукӧстіс керкаӧ. Пызан сайын чӧсмӧдліс чериняньӧн, 
чипан яя шыдӧн да чими * чериӧн. Сёйӧм-юӧм бӧрын шыпас чепняӧн * 
лэпталіс ва да новліс пывсянӧ. Пывсян ломтысигкості сійӧ чарлаӧн * 
вундыштіс потшӧсбокса турун, черӧн дзоньталіс важмӧм потшӧс.

Пывсьӧм бӧрын Чупровъяс дыр казьтылісны важся олӧм да уджалӧм 
йылысь. Олӧма йӧз вит челядьӧс быдтӧмаӧсь, чеччӧмсянь тшӧтш 
уджавлӧмаӧсь. Шыпас грездса музейӧ пӧч да пӧль вичмӧдісны важ кӧлуй: 
печкан да чӧрс, кринча, гырнич, сюмӧд чепня, чуман, пач зыр, мича серӧн 
вышивайтӧм ки чышкӧд. Ч шыпас пӧся аттьӧаліс пӧч-пӧльӧс, корис Шы­
пас грездӧ гӧститны.

Чибльӧг -  берестяной черпачок 
Чими -  сёмга 
Чепня -  черпалка 
Чарла -  серп





Ь (небыд пас) 
да Ъ  (чо рыд пас) шыпасъяс

Небыд пас да Чорыд пас шыпасъяс олісны кык жыръя керкаын. Кӧть 
ӧта-мӧдсьыс найӧ и торъялісны, но ладӧн олісны, юкисны медбӧръя нянь 
торсӧ. Чорыд пас сёрнитіс лӧня, но чорыд гӧлӧсӧн. Корсюрӧ шыпаслы 
ковмывліс и чорыдавны, медым эз пӧвадитчыны лёк нога олысьяс.

Талун кык шыпасӧс виччысисны сиктса школаын. Буретш первой 
класса велӧдчысьяс тӧдмасьӧны Небыд да Чорыд пасъясӧн.

Со и сиктса школа. Шыпасъяс тӧдмасисны медводдза класса 
велӧдчысьяскӧд. Челядь бура нин лыддьысьӧны. Найӧ кӧсйӧны бурджыка 
гӧгӧрвоны: кор гижны торйӧдан пасъяс.

Небыд пас висьталіс челядьлы ас йывсьыс: Небыд Д, З, Л, Н, С, Т, Ч 
согласнӧйяс бӧрын -ЯС водзын колӧ гижны торйӧдан "Ь".

Чорыд пас тӧдмӧдіс велӧдчысьясӧс аслас гижанногӧн: Чорыд 
согласнӧйяс бӧрын -ЯС да йота Я, Ю, Е, Ё водзын колӧ гижны торйӧдан 
"Ъ".

Челядь ворсісны кывъясысь. -ЯС отсӧгӧн артмӧдісны найӧ эмакывъяс 
да гӧгӧрвоӧдіны налысь гижанногсӧ:

сизь -  сизьяс, жонь -  жоньяс, коль -  кольяс;
войт -  войтъяс, шор -  шоръяс, кор -  коръяс.

Удж: Печатайт Ь да Ъ шыпасъяс да лыддьы кывъяс.

сизь - сиз_ЯС жонь - жон_ЯС коль - КОЛ_ЯС
войт - войт_ЯС шор - шор_ЯС кор - кор_ЯС

ТШ,  Д3,  Д Ж  ш ы п а с ъ я с
Куим жыръя керкаын олісны ӧтсӧгласӧн куим шыпас: Дж, Дз да Тш. 

Быд жырйын пызан вылас еджвидзӧ сӧстӧм пызандӧра. Джоджас 
вольсалӧма мича серъяса джодждӧра. Кильчӧ помсӧ дзимбырӧн еджыдӧдз 
зыртӧма. Гӧгӧр дзим-дзурк. Быд ыджыд удж вӧчӧны ӧтув. Гырысь удж 
эштӧдӧм бӧрын мӧд удж нин зіль шыпасъястӧ виччысьӧ.

Дз шыпас -  бур гӧрысь-кӧдзысь. Сійӧ водзвыв дасьтысьӧ тувсов кӧдза 
кежлӧ. Водз асывсянь сёр рытӧдз град му вылын дзӧрӧ. Тшӧкыда вӧрын 
пилаӧн дзужкйӧдлӧ, пу пӧрӧдӧ да кер дасьтӧ. А сэсся машинаӧн журкнит
лас вӧрад да ваяс дась пестӧ.

Тш шыпас сьӧлӧмсянь пуан-пӧжалан удж вӧчӧ. Тшӧкыда вӧдитчӧ 
гырничӧн да кашникӧн. Сёйысь вӧчӧм дозъясад сёяныд дырджык пӧ оз 
тшык. Шыпас тӧдӧ уна тшакаин, зэв ёна радейтӧ тшак вотны. Сылӧн во 
кежлӧ дасьтӧма и косьтӧм, и солалӧм тшактӧ.

Дж шыпасыд водз асывсянь сёр рытӧдз вӧчасьӧ торъя жырйын. Уджач 
шыпасыд кужӧ коса да чер воропавны, куран вӧчны, ва чуман да пельса 
мастеритны. Аслас грездса шыпасъяслы быд сикас джадж да кучик 
пуклӧса джекъяс вӧчалӧма. Ёртъясыс тшӧкыда шыӧдчӧны Дж шыпас дорӧ 
олан жыр дзоньтавны, ӧдзӧс дзиръявны.

Дженьыд кадӧн куим шыпас лэптісны выль пывсян, джоджалісны гид. 
Шыпасъяс кодйисны дас метра джуджда юкмӧс. Грездса уна олысь юӧны 
выль юкмӧсысь сӧдз васӧ да аттьӧалӧны шыпасъясӧс.

Удж: Печатайт шыпасъяс.





Ф, Ц, X, Щ шыпасъяс

Нёль жыръя керкаӧ овмӧдчисны нёль шыпас: Ф, Ц, X, Щ. Тайӧ шы­
пасъясыс коми грездӧ воисны роч муысь. Шыпасъяслы сьӧлӧм вылас воис 
коми йӧзлӧн оласногыс, налӧн сёрниыс, лов кыпӧдана уджалӧмыс. Роч 
шыпасъяс ёртасисны коми шыпасъяскӧд.

Ф  ф (фӧ) ш ы п а с
ф  шыпас нималӧ фольклор чукӧртысьӧн да снимайтчысьӧн. Неважӧн 

шыпас паныдасьліс финн-йӧгра котыркӧд, вӧчис налы миян озыр коми му 
йылысь уна сикас снимок. Ылі гӧсьтъяскӧд тшӧтш ветліс фольклор 
театрӧ.

Ф шыпас ёртасис П шыпаскӧд. Найӧ радейтісны ворсны кывъясысь.
Ф шыпас шуаліс роч кывъяс: фонарь, фанера, фартук, шарф, сарафан, 

шифер, туфли, конфеты, картофель.
П шыпас шуаліс коми кывъяс: пӧнар, панера, партук, шарп, сарапан, 

шипер, тупли, кампет, картупель.

Удж: Печатайт Ф да П шыпасъяс, лыддьы роч да коми кывъяс.

ф _онарь _анера _артук
П _ ӧнар _анера _артук

 





Ц ц (цӧ) шыпасЦ шыпас уджаліс культура керкаын. Быд праздник кежлӧ сы юрнуӧдӧм 
улын шыпасъяс дасьтлывлісны концертъяс. Ц шыпас тшӧкыда волывліс 
гӧсьтитны Ч шыпас дорӧ. Найӧ тшӧтш ворслывлісны кывъясысь.

Ц шыпас шуаліс роч кывъяс: улица, ситец, больница, огурцы, перец, 
цепь, кольцо, мельница, кузнец, гостинец, купец, ножницы, молодец.

Ч шыпас шуаліс коми кывъяс: улича, ситеч, больнича, ӧгуреч, переч, 
чеп, кольча, мельнича, кузнеч, гӧснеч, купеч, ножич, молодеч.

Удж: Печатайт Ц да Ч шыпасъяс, лыддьы роч да коми кывъяс.

Ц ули_а сите_ пере_
ч ули_а сите_ пере_

Удж. Рисуйт да шуав [Ч] шыа кывъяс: ӧгуреч, переч, чеп, кольча, но­
жич.





Х  х (хӧ) шыпас
X шыпас -  художник. Сійӧ радейтӧ серпасавны вӧр-валысь мичлунсӧ. 

Шыпаслӧн синмӧ шыбитчана мича рӧма серпасъясыс некымынысь нин 
вӧліны выставка вылын.

X шыпаслӧн медбур ёртыс -  К шыпас. К шыпасыд недыр кадӧн 
велӧдіс роч ёртсӧ колана ногӧн шуавны коми кывъяс.

X шыпас шуаліс роч кывъяс: сахар, петух, пастух, конюх, хозяин, ух­
ват, хоть.

К шыпас петкӧдліс, кьщзи колӧ шуавны коми кывъяс: сакар, петук, 
пастук, конюк, кӧзяин, укват, кӧть.

Удж: Печатайт X да К шыпасъяс, лыддьы роч да коми кывъяс.

х са ар пету пасту
к са ар пету пасту

Удж. Рисуйт петукӧс да уна рӧмӧн мичмӧд сійӧс.

Щ  щ (шӧ ) ш ы пас
Щ шыпас -  грездса щӧгӧль. Сійӧ радейтӧ мичаа пасьтасьны, тшапа 

ветлӧдлӧ. Шыпас велӧдчис мича паськӧм вурны. Щ шыпас дорӧ выль 
паськӧм вуран могӧн тшӧкыда волывлісны мукӧд шыпасъяс.

Уна во чӧж нин Щ шыпас ёртасьӧ Ш да ТШ шыпасъяскӧд. Коми йӧз 
бура тӧдӧны Щ шыпаслысь аслыспӧлӧслунсӧ: рочын тайӧ шыпасыс 
петкӧдлӧ небыд согласнӧй шы, а комиын -  чорыд согласнӧй шыяс [ш|, 
[тш].

Ӧтчыд куим шыпас: Щ, Ш да ТІІІ -  мунісны ньӧбасьны лавкаӧ. Шы­
пасъяс лыддисны вузаланторъяслысь нимъяссӧ. Роч Щ шыпас лыддис: 
плащ, щётка, ящик. Ш шыпас лыддис комиӧн: плаш. А ТШ шыпас лыд­
дис: тшӧтка. Куимнан шыпасыс ньӧбисны аслыныслы щӧткаяс: Щ 
паськӧм весалан щӧтка, Ш -  пинь весалан щӧтка, ТШ -  ёг чышкан щӧтка. 
А щӧгӧль щ шыпас нӧшта ньӧбис аслыс мича плаш.

Удж: Серпасав шыпасъяслысь ньӧбӧмторъяссӧ.

